ՀԻՄՆԱՎՈՐՈՒՄ
<<Հայաստանի Հանրապետության կառավարության 2005 թվականի հունիսի 1-ի N1045-Ն որոշման մեջ փոփոխություն կատարելու մասին>> ՀՀ կառավարության որոշման նախագծի ընդունման
1. Իրավական ակտի անհրաժեշտությունը (նպատակը) 
Իրավական ակտի ընդունումը նպատակ ունի, Հայաստանի Հանրապետությունում իրականացվող տեսչական բարեփոխումներին և պետական կառավարման համակարգի աշխատանքի արդյունավետության բարձրացմանը համահունչ, արդյունավետ դարձնել Հայաստանի Հանրապետության էներգետիկայի և բնական պաշարների նախարարության աշխատակազմի էներգետիկայի պետական տեսչության գործունեությունը և միաժամանակ այն համապատասխանեցնելու Հայաստանի Հանրապետության կառավարության 2002 թվականի ապրիլի 18-ի «Հայաստանի Հանրապետության նախարարության, գործակալության, տեսչության օրի​նա​կելի կանոնադրությունների և կառուցվածքների մասին» N 16 արձանագրային որոշ​մանը:
1.1 ներկա վիճակը և առկա խնդիրները
Հայաստանի Հանրապետության էներգետիկայի և բնական պաշարների նախարարության աշխատակազմի էներգետիկայի պետական տեսչությունը ներկայումս ունի կառուցվածքային 3 ստորաբաժանումներ, որոնց կողմից իրականացվող հսկողական գործառույթների մի մասը, մասնավորապես` համակարգային նշանակության էներգատեղակայանքների տեխնիկական ստուգումները, կատարվում են տարածքային մարմինների հետ համատեղ:

Հաշվի առնելով, որ վերջին ժամանակաշրջանում էներգետիկայի բնագավառում համակարգային նշանակության տեղակայանքները հիմնականում վերակառուցվել են ժամանակակից պահանջներին համապատասխան և վերացել է դրանց հաճախակի-պարբերական տեխնիկական ստուգումներ իրականացնելու անհրաժեշտությունը, 2010 թվականին կատարվել է Տեսչության տարածքային մարմինների թվակազմի կրճատում (մոտ 20 տոկոսով), ինչը դեռևս կառուցվածքային ստորաբաժանումների համար չի իրականացվել: 

1.2
առկա խնդիրների առաջարկվող լուծումները

Տեսչության աշխատանքի արդյունավետության բարձրացման նպատակով առաջարկվում է նրա կառուցվածքային ստորաբաժանումներից երկուսը` Էլեկտրաէներգետիկական վերահսկողության բաժինն ու Գազամատակարարման և ջերմամատակարարման վերահսկողության բաժինը միաձուլման ձևով վերակազմակերպել` ստեղծելով Տեսչական հսկողության բաժին, միաժամանակ կրճատելով թվակազմը: 

2. Կարգավորման առարկան 

Հայաստանի Հանրապետության պետական կառավարման մարմինների, մասնավորապես` ՀՀ էներգետիկայի և բնական պաշարների նախարարության աշխատակազմի էներգետիկայի պետական տեսչության աշխատանքի արդյունավետության բարձրացում: 
3. Որոշման կիրառման դեպքում ակնկալվող արդյունքները

Որոշման կիրառման դեպքում կկրճատվի Հայաստանի Հանրապետության էներգետիկայի և բնական պաշարների նախարարության աշխատակազմի էներգետիկայի պետական տեսչության թվակազմը, կբարձրանա տեսչության գործունեության արդյունավետությունը:
ՀՀ էներգետիկայի և բնական պաշարների նախարար Արմեն Մովսիսյան
